
Nafarroako Gobernuaren PADI Programa 72.350 haur eta gaztek erabili ahal izanen dute aurten
Haur eta Gazteen Aho-hortzetako Osasun Laguntzaren Programak (PADI) 6 eta 18 urte arteko lagunak artatzen ditu, Foru Komunitateko 44 herritako 206 dentistaren bidez
Osteguna, 2008ko otsailaren 14a. Haur eta Gazteen Aho-hortzetako Osasun Laguntzaren Programa (PADI) Nafarroako Gobernuko Osasun Departamentuak eskaintzen duen zerbitzua da, eta 2008an, 6 eta 18 urte arteko 72.350 lagunek erabili ahal izanen dute. 
PADI Programa 1991an jarri zuten abian, eta harrezkero, nabarmentzeko moduko emaitzak izan ditu, nafarren aho-hortzetako osasunean. Horixe bera adierazi du Joaquín Artázcoz Osés Programaren arduradunak, gaur goizean. 1987tik 2002ra bitarte txantxarra duten haur eta gazteen portzentajeak behera egin du (%70etik %33ra). Era berean, haur bakoitzeko txantxarrak jotako, buxatutako, edo galdutako hortzen batez besteko kopuruak ere behera egin du, 2,3tik 0,75era, aipaturiko aldian. Amaitzeko, 1987tik 2002ra bitarte, hortzen berriztatze indizeak ere gora egin du (enpastatu dituzten txantxarrak jotako hortzen portzentajeak), %42,17tik %77,3ra.
1991n, 6 eta 7 urteko haurrei begira antolatu zuten Programa, eta xede populazioa 11.755 haurrekoa izan zen. Harrezkero, adin tartea zabalduz joan dira, eta ondorioz, xede populazioak eta artatu duten lagunen kopuruak ere gora egin dute. 2006az geroztik, PADI programak 6 eta 18 urte arteko lagunak artatzen ditu, eta ondorioz, Programaren baitan dagoen lagunen kopurua zazpiz biderkatu da. 

Programaren baitan dauden zerbitzuak honako hauek dira: azterketa diagnostikoa, larrialdiko artapena, pitzadura iraunkorrak zigilatzea, azaleko fluorraren ezarpena txantxarra izateko arriskua handia denean, hortzak ateratzea, hortz eta hagin iraunkorretako enpasteak buxatzea, endodontzia, hortz eta hagin iraunkorren tratamendu periodontala, hortzetako traumatismoen tratamendua, protesi bidezko zenbait tratamendu hortz eta hagin iraunkorretan, eta ahoko kirurgia operazioak. Laburbilduz, Programaren baitan hortz eta hagin iraunkorretako zerbitzu guztiak eskaintzen dituzte, ortodontziak eta inplanteak izan ezik, eta behin behineko hortz eta haginei dagokienez, azterketak, larrialdiko artapena eta exodontziak egiten dituzte. 
PADI Programa artatzen duten profesionalei dagokienez, Nafarroako 44 herritako 206 odontologia kontsulta jarduten dira zerbitzua eskaintzen, eta ondorioz, irisgarritasun geografikoaren baldintzak onak dira gaixoentzat. Sarea itunpeko 180 klinika pribatutako 202 dentista gaituk eta Osasunbidea-Nafarroako Osasun Zerbitzuko 4 dentistak artatzen dute, hain justu. 

PADI Programa xede dituen biztanleen %65-66k erabili izan dute, batez beste, azkeneko lau urteetan. 2007an, aipaturiko portzentajea %66,4koa izan zen. 

Adin tarteei dagokienez, erabilpenaren indize altuena 6 eta 12 urte arteko tarteari dagokio, %70etik gorako portzentajearekin (%75,5eko portzentajea 8 urteko haurrei dagokienez). Urte gehiagoko biztanleen kasuan, indizea txikiagoa da. 16 urteko gazteei dagokienez, portzentajea %64koa da, eta 18 urtekoen kasuan, berriz, %49,6koa (erabilera portzentajerik txikiena horixe bera da).

Tratamendurik ohikoenak enpasteak eta hortzetako zigiluak dira. 2006an gisa horretako 15.099 eta 14.892 tratamendu egin zituzten, hurrenez hurren. Sarritan egiten dituzten beste tratamendu batzuk haurren enpasteak (7.316), aho garbiketak (6.352) eta aho barruko erradiografiak (4.305) dira.
Amaitzeko, PADI Programak 2,6 milioi euroko kostua izan zuen 2007an. Zenbateko hori handituz joan da, pentsatzekoa denez, urterik urte. Programaren lehenengo urtean, 1991n, kostua 137.000 eurokoa izan zen. 

